
Борай районы ағинәйҙәр ултырышы
Үткәреү урыны: Борай районы үҙәк китапханаһы
Үткәреү ваҡыты: 2016 йылдың март айы, ҡатнашты 25 кеше
       Мәғариф бүлеге етәксеһе:                    Ф.Р.Хужин

Ағинәйҙәр  ултырышы
Маҡсаттар: Йәштәребеҙ күңеленә иман, мәрхәмәтлелек, изгелек, яҡшылыҡ кеүек сифаттарҙы һалыу, уларҙа халҡыбыҙҙың йолаларына, ғөрөф- ғәҙәттәренә һөйөү тәрбиәләү.
Йыһаз: мультимедиа проекторы, презентация, видеотаҫма

Йәмле ҡурай моңо яңғырай.

Алып барыусы     
Л. Хәйерле көн,  хөрмәтле ҡунаҡтарыбыҙ. Беҙ һеҙҙе үҙебеҙҙең  «Ағинәйҙәр» ултырышында күреүебеҙгә бик шат һәм барлыҡ мәшәҡәттәрегеҙҙе онотоп, тыныслап ял итергә саҡырабыҙ.
Һаумыһығыҙ, илем ағалары!
Һаумыһығыҙ, ап-аҡ инәйҙәр!
Һаумыһығыҙ, йәштәр! Һаумыһығыҙ,
Дуҫтар, килен, апай, инәйҙәр!
Ҡотло булһын! Ҡотло булһын!
Бөгөн беҙҙең байрамыбыҙ!
Бөгөнгөнән бөтәбеҙҙең
Берҙәм булһын уйыбыҙ!
А. Алыҫтарға балҡып торһон
Беҙ бөгөн яҡҡан усаҡ!
Бәхет, шатлыҡтар килһендәр
Көн һайын ҡосаҡ-ҡосаҡ!
Ауырлыҡтар килгән саҡта
Терәк була беләйек,
Шатлыҡ, һөйөнөстәребеҙҙе
Уртаҡ итеп бүләйек!

Ауылдарҙы йәмләгән аҡ йөҙлө, йор һүҙле инәйҙәрҙең булыуы – оло бәхет. Улар йәштәргә әйтер һүҙе, аҡыллы кәңәше менән генә түгел, йәмле йәшлек йылдарындағы хәтирәләре менән фәһем, өлгө бирә, ихтирам уята. Ә хәҙер һүҙҙе баш инәйгә бирәбеҙ. Рәмилә Рәиф ҡыҙы, рәхим итегеҙ. 
[image: image11.png]


Б.и. Элек- электән тормошобоҙҙа ағинәйҙәр һәм аҡһаҡалдар һүҙе ҙур әһәмиәткә эйә. Йәш быуынды тәрбиәләү йәһәтенән дә уларҙың роле баһалап бөткөһөҙ: өләсәйҙәр мәктәбе, олатай тәрбиәһе, сәсән һүҙе, ағинәйҙәр нәсихәте, аҡһаҡалдар кәңәше һәр урында әйтелер, уларҙың һүҙенә ҡолаҡ 
һалыныр булған, йәштәр ил инәләре һәм аҡһаҡалдары шелтәһен алыуҙан ҡурҡҡан. 

Бөгөнгө киләсәк быуын тап уларҙың һүҙенә, кәңәшенә мохтаж. Йәштәребеҙ күңеленә иман, мәрхәмәтлелек, изгелек, яҡшылыҡ кеүек сифаттарҙы һалыу, уларҙа халҡыбыҙҙың йолаларына, ғөрөф- ғәҙәттәренә һөйөү тәрбиәләү, онотола барған шөғөл- кәсептәребеҙҙе тергеҙеү маҡсатында районыбыҙҙа ағинәйҙәр хәрәкәте ойошторолдо. Әйткәндәй, бындай ҡорҙо ойоштороу Бөтә донъя башҡорттары ҡоролтайы Башҡарма комитетының Ғаилә, әсәлек, балалыҡ һәм атайлыҡ мәсьәләләре буйынса комиссияһының эш планына төп пункт итеп индерелгән.
     Алдағы ултырыштарыбыҙҙы ҡул эштәре, йолаларыбыҙҙы иҫкә төшөрөүгә бағышларбыҙ, тип торабыҙ, һеҙҙән дә тәҡдимдәр көтәбеҙ.
Ғөмүмән, ағинәйлек – ул рухи дәрәжә, юғары әхлаҡ билдәһе. Иманлы йәшәү рәүеше өлгөһө булған ағинәйҙәрҙең күңелдәре лә саф, уй-ниәттәре лә изге, улар һәр эште әҙәп менән хәл итә. Аҡ яулыҡлы инәйҙәр һәр саҡ милли йолаларыбыҙ менән бергә халыҡ араһында тәрбиә, өгөт-нәсихәт алып бара. 

Бөгөнгө ултырышыбыҙҙа һеҙҙе Район ағинәйҙәр ойошмаһының маҡсаттары, бурыстары, эш планы менән таныштырып киткебеҙ килә. 

Маҡсаттар һәм бурыстар:

1. Йәмғиәттең әхлаҡи һәм рухи ҡиммәттәрен яңыртыу, башҡорт халҡының традицияларын һаҡлау.

2. Йәштәрҙең интеллектуаль һәм рухи-әхлаҡи, профессиональ һәм карьера үҫешенә булышлыҡ итеү.

3. Аҙ тәэмин ителгән, күп балалы ғаиләләрҙең, пенсионерҙар, һуғыш һәм хәрби хәрәкәт ветарандарының, инвалидтарҙың социаль-иҡтисади мәсьәләләрен хәл итеүгә булышыу.

Ҡуйылған маҡсаттарҙы һәм бурыстарҙы хәл иткәндә компетентлы дәүләт органдары, шулай уҡ төрлө коммерция ойошмалары менән тығыҙ хеҙмәттәшлек итеү.

Бөгөн беҙҙең икенсе ултырышыбыҙ. Уны без милли аш-һыуҙарыбыҙға бағышланыҡ. Ағинәйҙәр башҡорт халҡының милли ашамлыҡтарын бешереү оҫталыҡтары менән таныштырыр беҙҙе.
Л. Һәр милләт үҙенең мәҙәниәте, йолалары, ғөрөф-ғәҙәттәре менән дан тота. Һәр бер милләттең тормош-көнкүреш тәртибе үҙенсәлекле күп йолалар, ғөрөф-ғәҙәттәр  менән бәйләнгән. Йола тип милләттең йәшәйешенә боронғо замандарҙа уҡ инеп урынлашҡан тормош-көнкүреш, дин канундарын үтәү менән бәйле тәртип һәм ғәҙәтте атайҙар. Мәҫәлән, иҫәнләшеү-сәләмләшеү тәртибе, ҙур эш башҡарыр алдынан ололарҙан фатиха алыу тәртибе, юлға сығыр алдынан доға уҡыу h.6.
А. Ғөрөф - ғәҙәт - халыҡҡа хас, ныҡ урынлашҡан үҙенсәлек, һәр кем үтәргә тейешле ҡағиҙә, канун. Мәҫәлән,ҡунаҡты ҡаршы алғанда башҡорт халҡы сәк-сәк менән ҡаршы ала. Ә урыҫ халҡы?
· Икмәк тоҙ менән
     Башҡорт халҡының ниндәй ғөрөф-ғәҙәттәрен беләһегеҙ? Бөгөнгө көндә ҡайһы ғәҙәттәр һаҡланып ҡалған?
· милли байрамдар үткәреү, дини йолалар, милли кейемдәр, милли аштар әҙерләү тәртибе
Л. Һуңғы йылдарҙа халҡыбыҙҙың тыуған еренә, туған теленә, үткәненә, мәҙәниәтенә иғтибары арта башлағаны һиҙелә. Был үҙгәреш йола, ғөрөф-ғәҙәт һәм байрамдарҙы үткәреүгә, онотолғандарын тергеҙеүгә һәм яңыртыуға килтерә. Татар халҡының боронғонан килгән йыл фасылдарына бәйле Һабан туйҙары, Нәүрүз, Шәжәрә байрамдары; ислам диненә бәйле Рамазан һәм Ҡорбан байрамдары; йолаларға бәйле ҡаҙ өмәһе, исем ҡушыу, туй мәжлестәрен уҙҙырыу,  аш-һыу әҙерләү бөгөнгө көндә лә һаҡланған. 
Һеҙҙең иғтибарығыҙға “Милли аштар” видеотаҫмаһы тәҡдим итәбеҙ.
 Видео ҡарау “Милли аштар”.

А. Башҡорт халҡы бик борондан уҡ аш-һыу әҙерләргә оҫта булған, тәмле  аштар бешергән. Милли аштарҙың үҙенсәлеге халыҡтың тормош рәүешенә 

бәйле.  Башҡорт халҡы үҙ милли аштары менән бик бай һәм бөтә донъяға үҙ ризыҡтары менән мәшһүр. Презентация ҡарау.
Л. Беҙ бөгөн һеҙҙең менән башҡорт  халҡына ғына хас булған  милли аштар тураһында һөйләшербеҙ. Ултырышыбыҙҙың темаһы “Башҡорт халҡы- ның милли аштарын өйрәнеү һәм әҙерләү” тип атала.  
Беҙҙең милли аҙыҡтарыбыҙ күп, шул ҡәҙәр төрлө һәм улар быуындан быуынға күсеп килә, һәр бер ғаиләнең үҙ сере булып һаҡланып килә. Кемдер әбейһенән отоп ҡалған, кемдер әсәһенән өйрәнгән, был ашамлыҡтарҙы улар үҙҙәренең ғаиләләренең традицион ризыҡтары итеп әҙерләйҙәр. Башҡорт халҡының ризыҡтары ысынан да бик күп. Хәҙерге заманда башҡорт халҡы ризыҡтарын әҙерләүҙә яңы стилдәр, алымдар инеп бара. Ләкин ризыҡтарҙы әҙерләүҙә ниндәй генә стилде алһаҡ та уларҙың төп өлөшөн беҙҙең яратып ашай торған милли ризыҡтарыбыҙ алып тора.
А. Хәҙер беҙ һеҙгә “ Башҡорт халыҡ аштарының бөгөнгөһө һәм киләсәге”  тип исемләнгән ижади эштәребеҙҙе тәҡдим итәбеҙ. Үзебеҙҙең теләгебеҙгә, ҡыҙыҡһыныуҙарыбыҙға һәм мауығыуҙарыбыҙға ҡарап, индивидуаль биремдәр һайланыҡ. Һәр бер инәйебеҙ бер башҡорт милли ризығының нисек бешерелеүе менән уртаҡлаша. 

Л. Башҡорт халыҡ ризыҡтарының төрҙәре, элек-электән килгән ризыҡтар нисек ҡулланыла, рецепттар ғасырҙар дауамында һаҡланамы? Ошо һорауҙар ҙа беҙҙе ҡыҙыҡһындыра.

 Ижади эштәр нәтижәһе булараҡ   һеҙгә башҡорт халыҡ аштары хит-парадын тәҡдим итәбеҙ.
Почетлы урынды, әлбиттә, сәк-сәккә бирәбеҙ. Башҡорт халҡының кулинар символы булған әлеге баллы ризыҡ һуңғы арала шулай уҡ бик популярлашты. Уны, күбеһенсә, ҙур кибеттәр тәҡдим итә. Баштараҡ сәк- сәкте сувенир рәүешендә генә алып ҡайта торған булһалар, бөгөн күп россиялылар уны үҙ ҡалаларында һатып алала.


Һүҙҙе Аҫылаева Зөһрә Зариф ҡыҙына бирәбеҙ.
А. Рәхмәт фәһемле һүҙҙәрегеҙ, кәңәштәрегеҙ өсөн, Зөһрә апай.

Ә хәҙер һеҙҙең иғтибарығыҙға башҡорт бейеүе, башҡара Элина Садриева. 
2.  Бәлеш. Һүҙем ҙур бәлеш тураһында. Әммә ваҡ бәлеш тә бик тәмле. Классик бәлеш –итле, бәрәңгеле, һуғанлы сөсө ҡамырҙан яһалған ҙур таба ашы. Ғәҙәттә ул ҙур ғаиләгә етерлек итеп бешерелә. Байрам булғанда, күп ҡунаҡ йыйылғанда мейестә бәлеш булған. Ә ҡунаҡтар бик күп булғанда, бәлеште хатта күршеләрҙә бешергәндәр. Ике төрө була: итле-бәрәңгеле бәлеш һәм емешле бәлеш. Шуға күрә бәлеште башҡорт кухняһының нигеҙе тип һанарға ла була.
Һүҙҙе Гөлсинә Рәүҙәт ҡыҙына бирәбеҙ.

Л. Рәхмәт сығышығыҙ өсөн. Шулай итеп бәлеш бешереп ҡарамай булмаҫ, ахры.

Ә ваҡ бәлеш тураһында беҙгә Раушания Хәниф ҡыҙы һөйләп үтә.

 Рәхмәт, Раушания апай, оҫталыҡ серҙәрегеҙ өсөн.
3. Ҡыҫтыбый. Элек уны сөсө ҡамырҙан әҙерләгән йоҡа йәймә эсенә тары ботҡаһы һалып яһай торған булғандар. Хәҙер иһә бәрәңгеле вариант киңрәк таралған. Уны айырым ризыҡ итеп тә ашарға мөмкин, сәй янына ла, икмәк урынына аш янына бирергә лә мөмкин.
Ҡыҫтыбый тураһында яҡшыраҡ итеп беҙгә Зинфира Әлфит ҡыҙы һөйләй.

А. Рәхмәт, һеҙҙең кәңәштәрегеҙ ҙә беҙҙең өсөн бик файҙалы. Ә ултырышыбыҙҙы дәртле йыр-моң менән дауам итәбеҙ

Нәсимә апай Фәһим ҡыҙы башҡарыуында йыр 
4. Гөбәҙиә.  Гөбәҙиәнең ике төрө була: итлеһе һәм татлыһы. Бөгөнгө көндә татлыһы билдәлерәк һанала. Әлеге төр гөбәҙиә эсенә ҡорот, бүрттерелгән дөгө, ваҡлап туралған йомортҡа, йомшартҡан йөҙөм, күрәгә, төшөн алып, ҡара емеш йәиһә өрөк һалалар. Гөбәҙиәне шулай уҡ йыш ҡына байрам өҫтәле өсөн әҙерләйҙәр йәки күстәнәс итеп алып киләләр.
                          

Сулпан Ғәүис ҡыҙы нимәләрҙән бешерҙе икән уны, ҡарап-тыңлап үтәйек. Рәхим итегеҙ, һүҙ һеҙгә бирелә. 

Л. Ҙур рәхмәт һеҙгә, әлбиттә, киләсәктә кәңәштәрегеҙҙе файҙаланырбыҙ.                  
5. Буҙа. Буҙа – туҡлыҡлы эсемлек, ҡымыҙ һымаҡ уҡ башҡорт милли аш-һыуы булып һанала. Һыуһынды ғына ҡандырып ҡалмай, шифалы яғы менән дә баһалана. Буҙаны һолонан, әҙер “Геркулес”тан да эшләйҙәр. Һолоноҡо ҡарараҡ төҫтә килеп сыға, ә тәмендә айырма юҡ. Ә шулай ҙа беҙҙең ҡунағыбыҙ уны нимәнән эшләне икән үҙенә һүҙ бирәйек.
Миңлегөл Ғиндулла ҡыҙы, һүҙҙе һеҙгә бирәбеҙ, рәхим итегеҙ. 

А. Рәхмәт, Миңлегөл апай, буҙаны, һис шикһеҙ, тәмләп ҡарарбыҙ.

“Ер йөҙөндә өс изге һөнәр бар тиҙәр: кешеләрҙе ашатыу-туҡландырыу, дауалау һәм ғилем таратыу. Ас ҡарынға зиһен инмәй, тип тә әйтәләр. Бабаларыбыҙ ҙа, “башта – тәғәм, унан – ҡәләм” тип юҡҡа ғына әйтмәгәндәрҙер. Тимәк, кешеләрҙең тамағын туйҙырыу мөһимерәк була түгелме? 
Л. Бөгөнгө йыйылыштан һуң күңелдәр күтәрелеп китте. Халҡыбыҙҙың милли аштары онотолмаған, улар йәшәп килә, рецепттары һаҡланған. Уларҙың милли байрамдарыбыҙҙа, ҡунаҡ табындарыбыҙҙа төп урын алып тороуы ла бик шатлыҡлы.

  Беҙ ҙә ҡайҙа ғына йәшәһәк тә  үҙебеҙҙең ғөрөф-ғәҙәттәребеҙҙе, милли йөҙөбөҙҙө һаҡлайыҡ, быуындар араһындағы бәйләнеште дауам итәйек - был беҙҙең һәр беребеҙҙең  бурысы.
А. Ошондай оҫталыҡ дәрестәре өсөн ҙур рәхмәт һеҙгә, ағинәйҙәр. Башҡорт халҡының милли ашамлыҡтары тураһындағы мәғлүмәттәр, уларҙы бешереү ыҫулдары, һис шикһеҙ, киләсәк быуынға ла түкмәй-сәсмәй тапшырылырға, тейеш. Ә хәҙер һеҙҙе табын артына саҡырабыҙ, рәхим итегеҙ.


Әйҙәгеҙ әле ултырып ҡына тормайыҡ, үҙебеҙ ҙә бер матур итеп йырлап-бейеп күңел асайыҡ.

Ә хәҙер һүҙҙе саҡырылған ҡунаҡтарға бирәбеҙ. 

1. Һүҙ Борай районы башҡорттарының Ҡоролтай рәйесе Харисов Илгиз Зөфәр улына бирелә. Рәхим итегеҙ.
2. Һүҙ район мәғариф бүлеге етәксеһе Хузин Фәрит Рәшит улына бирелә. Рәхим итегеҙ.
3. Йомғаҡлау өсөн һүҙ муниципаль район хакимиәте башлығының иҡтисади эштәр буйынса урынбаҫары Хәмәтдинов Николай Миншарап улына бирелә. Рәхим итегеҙ.
Л. Рәхмәт һеҙгә йылы һүҙҙәрегеҙ өсөн. 

Йәш быуынға халҡыбыҙҙың ҡиммәтле ҡомартҡыларын тапшырыр ағинәйҙәр бар, һәм улар тарафынан киләсәк быуын, йәшәйешебеҙ, телебеҙ тураһында хәстәрлек күрелә икән, тимәк, милләтебеҙ артабан да үҙ-үҙен һаҡлап ҡаласаҡ. 

А. Киләһе осрашыуҙарға тиклем һау булығыҙ.

